
Akta

1.Urteko memoria

Andragora martxan jarri zenetik urtebete eta hilabete batzuk igaro direnez, orain arte
egindakoa jaso eta konpartitzea izango da bilera honen helburuetako bat.

Gaiarekin hasiz, erabakiguneak azaldu ditugu lehenik eta behin. Andragora kogestio bat
da, hau da, mugimendu feministak eta udalerriek osatzen dute. Hori dela eta, hiru
erabakigune nagusi ditu.

Alde batetik, Talde Eragilea. Hau 2024eko urtarrilak 15ean eratu zen, eta egun
eskualdeko mugimendu feministetako ordezkari hauek osatzen dute:

- Tolosako Asanblada Feminista

- Oneka, Emakume Pentsionisten Plataforma

- Berastegiko Emakumeak

- Lurgatz, Villabonako Talde Feminista

- Asteasuko Emakumeak

- Andragora eraikitzeko prozesu parte hartzaileko Talde Eragileko partaideak

Hilero biltzen da eta orain arte 14 bilera osatu dira; bertan erabakitzen da Andragoran
programatuko dena, ze aurrekonturekin, eta arazorik egonez gero, bertatik bideratzen da.

Bigarrenik, Koordinazio Gunea; hemen eskualdeko lau ordezkari politikok (2 Tolosakoak
eta 2 Tolosaldekoak) parte hartzen dute, eta Talde Eragileko ordezkari bat ere
bertaratzen da. 2024ko martxoak 20an osatu zen, eta orain arte 7 bilera osatu dira. 2-3
hilean behin biltzen den erabakigunea da; bertan Andragoraren jarraipen orokorra
egiteaz gain, finantzaketari dagokionez egon daitezken zalantza edo kezkak bertan
konpartitzen dira.

Azkenik, Gune Zabala Andragorako espazio asanblearioa litzateke; gutxienez, urtean bi
bilera osatzen dira. Lehen bilera 2024ko otsailak 26an egin zen, eta bigarrena 2024eko
abenduak 12an. Interesa duen edozein emakumek parte hartu dezake bertan, eta
Andragorako ildo estrategikoak lantzeaz gain, urteko memoria ere bertan aurkezten da.

Lantaldeak ere aurreikusita daude Andragoraren erabakiguneetan; hauek Talde
Eragileak bultzatuko lituzke, eta nork bere osaera eta helburuak edukiko lituzke. Orain
arte ez da hauek bultzatzeko beharrik ikusi, eta beraz, oraingoz ez daukagu lan-talderik
martxan.

Zerbitzuen atalari dagokionez, gaur egun lau zerbitzu ditugu martxan. 2024tik aurrera,
gutxika martxan jartzen joan dira zerbitzu hauek, eta gaur arte, 143 erabiltzaile ezberdin
egon dira; hau da, 143 emakume ezberdinek erabili dituzte Andragorako zerbitzuak.

Lehenengo martxan jarri genuen zerbitzua Aholkularitza Juridikoa da; hau 2023ko
azaroak 29an hasi zen martxan, eskaera urgente bat medio. Oraindik Andragorara
lekualdaketa egin gabe ginen. Ane lturbe eta Kristifie Lujanbiok daramate zerbitzu hau,
eta asteazken arratsaldeetan eskaintzen da, bi astez behin, 16:00-20:00 bitarte. Saioak
ordubetekoak izaten dira, eta gaur egun arte 84 hitzordu eskaini dira. Azken asteetan
eskainitako saioak beteta egon dira, baina ez dago itxaron zerrendarik. Gai ugari

jorratzen dira bertan; bai indarkeria matxistarekin erlazioa dutenak, bai eta bestelakoak
ere: banaketak, arazo laboralak, eta abar.

Andragoran abiarazi den bigarren zerbitzua Aholkularitza Psikologikoa izan da; hau
2024ko otsailak 22an hasi zen, Maite Blancoren eskutik. Astero 5 hitzordu eskaintzen
dira; aste batean goizez, ostegunetan 10:00-15:00 bitarte, eta hurrengoan arratsaldez,
asteazkenetan 16:00-21:00 bitarte. 219 hitzordu eskaini dira aholkularitza honetan, eta
eskari handia egon da hasieratik. Itxaron zerrenda daukagu, baina duela hilabete
batzuetatik urgentziazko orduak ere martxan jarri ditugu; kasu urgenteren bat iristen
bazaigu, bai Gizarte Zerbitzuetatik, bai Andragorara bertara, aste horretan edo
hurrengoan hitzordua zehazten dugu. Zerbitzu honetan, printzipioz, emakume bakoitzak
6 saio osatu ditzake; behin hauek pasata, beste lau luzatzeko aukera dago.

2024ko maiatzak 21ean lkasketak eta Prestakuntza Ibilbideak Homologatzeko
Aholkularitza jarri genuen martxan; hau Bidez Bide Elkarteak osatzen du, eta hileko lehen
asteartean eskaintzen da, 16:00-20:00 bitarte. Gaur egun arte 42 hitzordu eskaini dira,
eta eskaera handia duen zerbitzua da; otsailean zehar jada apirileko datak bete dira.

Azkenik, 2024ko urriak 7an Etxeko langile zein enplegatzaileentzat Aholkularitza
Laborala jarri genuen martxan; Sos Arrazakeriaren eskutik, astelehenetan eskaintzen da
bi astetik behin, 16:15-18:30 bitarte (45minutuko saioak dira). Orain arte 17 hitzordu
eskaini dira. Urritik abendura proba-pilotu bat egin genuen. Hiru hilabete horietan profil
ezberdinetako emakumeak bertaratu zirenez (etxeko langileak, migratuak zein Euskal
Herrian jaiotakoak, bai eta enplegatzaileak ere), berriz bildu eta otsailean zerbitzua berriz
eskaintzeari ekin genion.

Zerbitzuez gain, hiru elkargune ere baditugu Andragoran. Lehenik eta behin, Kafe Tertulia
2024ko otsailak 21ean jarri zen martxan. Jatorri anitzeko emakumeei bideratutako
espazioa da hau, eta Sos Arrazakeriako dinamizatzaile bat etortzen da saioak
bideratzera. Asteazken arratsaldeetan biltzen dira, 17:00-19:00bitarte, eta orain arte 44
saio osatu dituzte. Astero-astero biltzen den taldea da, eta saio bakoitzeko 10-12 bat
emakume biltzen dira. Gainera, Andragoran antolatzen diren beste hainbat eta hainbat
ekimenetan ere parte hartzaile aktiboak dira. Tolosaldea Garatzen-eko Migrazio eta
Aniztasun Sailarekin elkarlanean antolatutako elkargunea da honakoa.

Bigarrenik, Auto-laguntza taldea 2024eko apirilak 11n eskaintzen hasi ginen; hau
indarkeria matxista jasan duten edo jasaten ari diren emakumeei zuzendutako espazioa
da, Tolosako Udaleko Berdintasun Sailarekin elkarlanean antolatutakoa. Gaian aditua
den dinamizatzaile batek bideratzen ditu saioak. Hasiera batean arratsaldez eskaintzen
hasi ginen, baina emakume ugarik hemen parte hartzeko zailtasunak zituzten zaintza-
lanak zirela eta. Hortaz, ordua aldatu eta asteazken goizetan eskaintzen hasi ginen,
10:15-12:15 bitarte. Orain arte aldaketa positibotzat jotzen dugu, eta emakume batzuei
bertaratzeko aukera zabaldu zaie. Gainera, 2024ko irailak 19an “Biktima izatetik
ahalduntzera” izeneko saioa antolatu genuen; Errenterian elkargune honetan parte
hartzen duten emakume batzuk etorri ziren Andragorara euren bizipen eta esperientziak
partekatzera.

Azkenik, ama sarea ere martxan daukagu. Hau azaltzeko genealogia txiki bat egin dugu;
ama izan berri ziren emakume batzuk elkar ezagutu zuten Osakidetzak eskaintzen zuen
edoskitze talde batean. Gutxika, espazio hori murrizten joan zaie, eta euren artean biltzen
jarraitzeko beharra sentitzen zuten. Tabernatan biltzen hasi ziren, baina ez zen leku
egokia. Hortaz, Andragoran espazioa eskatu eta astearte goizetan biltzen hasi ziren.

Hasieran martxa handia zuen taldea izan zen, eta astero 10-12 bat ama biltzen ziren.
Denbora pasa ahala, lanera itzuli direnean, espazio honetara bertaratzeko zailtasun
gehiago eduki dituzte, eta indarra galtzen joan da. Duela gutxi berriz ere heldu diote
elkarguneari ama izan berri diren emakume batzuek.

Horrez gain, beste espazio bat sortzeko eskaera iritsi zitzaigun; hilabetean behin,
interesa duen ama orori bideratutako espazio bat eskaintzea, dinamizazio zerbitzua
edukiko duena. Astelehen arratsaldeetan eskainiko da 18:00-20:00 bitarte, eta Nahia
Alkortak (Sabeletik Mundura) bideratutako saioak izango dira. Lehen saioa martxoak
10ean eskaini zen, eta 10 bat emakume bertaratu ziren.

Tolosako Udaleko Berdintasun Sailak Tolosaldea Garatzeneko Migrazio eta Aniztasun
Sailarekin elkarlanean antolatzen duen Jabetze Eskolako ikastaro gehienak ere
Andragoran eskaini dira; orain arte 49 ikastaro ezberdinen etxe izan da Andragora.
Horrez gain, azken edizioan eskaini den Txarangora Andragorak kofinantzatu du, eta
horrela jarraituko du hurrengo hilabeteetan ere.

lkastaro hauez gain, programazio ezberdina ere eskaini da Andragoran: liburu
aurkezpenak, antzerkia, tailerrak edo hitzaldiak. Andragorak antolatutako ekimenez gain,
Berdintasun Sailak antolatu dituen erakusketa, tailer edo hitzaldiak ere egin izan dira
Andragoran.

2024ko maiatzak 17an Andra Festa ere antolatu zen; hau Andragora martxan jarri zela
ospatzeko parada izan zen, eta eskualdeko emakume ugari bildu ginen egun honetan.
Egun horretako argazkiak ekarri ditugu, jende asko bildu zen eta Areto Nagusi honetan.

24 udalerrietako Emakumeen Etxea denez, eta Etxea Tolosan dagoenez, argi dago
udalerri guzti hauetara iristea zaila dela. 2024ean zehar hainbat herrietara egin genuen
bisita, Andragorak eskaini zezakeena aurkezteko. Hainbat herri falta zaizkigu bisita
egiteko, baina askotan koordinatzeko zaila da, orduz gainezka gabiltza, eta koadratzea
ere zaila da. Berriz helduko diogu, eta jarraituko dugu bisita hauek egiten, baina ea nola
koordinatzen garen horretarako.

Andragorako espazio ezberdinak eskatzeko aukera ere badago, eta hori dela eta,
hainbat talde sortu zaizkigu.

Batetik Kantagora; abestea gustuko duten hainbat emakume batu eta 2024ko Ageda
bezpera pagano eta feminista antolatu eta plazak hartu zituzten, eta orain egun
zehatzetara begira entseguak egin eta kaleak eta plazak hartzen dituzte.

Horrez gain, elkarrekin jostea gustuko duten hainbat emakumeek ere espazioa eskatu
ziguten, eta astelehenero biltzen dira Andragoran elkarrekin tarte hori edukitzeko.

Azkenik, alfabetatze taldeak ere baditugu; hau Divinas Emakume Afrikarren Elkarteak
Gipuzkoako Foru Aldundiaren dirulaguntza baten bitartez, eta Tolosaldea Garatzeneko
Migrazio eta Aniztasun Sailarekin batera antolatutako ekimena da. Oinarri-oinarrizko
alfabetatze klaseak dira, kasu askotan euren hizkuntzan ere alfabetatuta ez dauden
emakumeek parte hartzen dute. Behar-beharrezkotzat jotzen ditugu saio hauek
emakume hauen autonomia eta ahalduntzea bultzatu ahal izateko. Divinas elkartea saio
hauek eskaintzen 2024ko urtarrilak 24tik aurrera eskaintzen hasi zenez, bitarte horretan
emakume bolondres bat hasi zen saio hauek eskaintzen. Egun ere emakume honek

saioak eskaintzen jarraitzen du, Divinas-ek eskaintzen duen egunean emakume batzuek
ezin dute eta.

Horrez gain, beste elkarte edo ekimen hauek ere eskatu dute Andragorako espazioa:

- Tolosako Asanblada Feminista

- Tolosaldeko Asanblada Feminista

- Evaren Alabak Antzerki Taldea

- Batumore Tolosaldeko Batukada Feminista

- Komorebi Produkzioak Kultur Taldea

- Boolo Senegal elkarteko emakumeak

- Baketik Fundazioa

- Deustuko Unibertsitateko Gizarte Hezkuntza eta Gizarte Langintza Gradu
Bikoitzeko ikasleak

- Aranzadi Zientzia Elkartea, emakume errepresaliatuen inguruko ikerketa bat egin
ahal izateko

- Daiteke Aholkularitza, zaintzaren diagnostikoa osatzeko

- Gernika Bakean elkartea, “Emakumeak eta bakeak” proiektua gauzatzeko

- Gipuzkoako Foru Aldundia, Berdintasun Teknikarien Langunea osatu ahal
izateko

Honez gain, Andragoraren espazioan ekimenak antolatzeko aukera ere badago; orain
arte Oneka Emakume Pentsionisten Plataformak hainbat ekimen antolatu ditu, hala nola,
solasaldiak zein tailerrak.

Ez hori bakarrik, Andragorako ekimen batzuetan parte hartzen duten emakume batzuk
bildu, eta zine-ziklo feminista bat antolatzeko nahia eta proposamena helarazi ziguten.
Zine-ziklo feminista ibiltari bat antolatzea izan zen proposamena, eta Andragoratik
finantzatzea erabaki da. Martxoak 25ean emango zaio hasiera Andragoran Mamifera
filmarekin; ondoren, apirilak 10ean Villabonan Creatura filma eskainiko da, maiatzak
16an Berastegin Kordak filma eta ekainak 13an Ikaztegian Konpainia Onak. Film hauen
ondoren solasaldia bideratuko da. Andragoratik oso egoki eta oso garrantzitsutzat
jotzen dugu ekimen hau, izan ere Andragoraren erabiltzaileen artean sortutako ekimena
izan da, guztiz boluntarioa. Gainera, eskualdeko begirada duen jarduera da, eta oso
beharrezkotzat jotzen dugu.

Azkenik, bestelako hainbat ekintza antolatzeko parada ere eskaintzen du Andragorak,
Nik sinisten dizut, guk sinisten dizuegu kanpaina kasu. Hau Tolosako osteopatak
egindako sexu-erasoen harira osatutako kanpaina da. Kasu honetan salaketa ugari egon
zirenez, Tolosako Udaleko Berdintasun Sailarekin batera elkar-entzute guneak antolatu
genituen Andragoran, indarkeria hau jasan zuten emakumeei zuzenduak, eta aditu batek
bideratuak. Hiru saio osatu ziren, eta saio horien ondoren elkar-entzute gune hauetan
parte hartu zuten emakumeek eskualdeko ordezkari politiko zein mugimendu
feministarekin biltzeko deialdia egin zuten. Hainbat bilera medio, kanpaina hau jarri zen
abian; logoa osatu zen, eta udan herriko festa ezberdinetan pankartak osatu eta
pegatinak zabaldu ziren. Horrez gain, 2024ko maiatzak 28an elkarretaratzea ere osatu
zen Andragora aurreko plazan.

Hau izango litzateke Andragora martxan jarri zenetik egindako ibilbidearen laburpena.

Ibilbide oparoa izan dela aipatu da, eta horrelako aurkezpen batekin hobeto baloratzen
dela egindakoa, beste ikuspuntu bat eskaintzen du eta.

Memoria egiteaz gain, bilera hau aprobetxatuz, 2024an egindako gastuen azalpena zein

2025eko aurreikuspenak konpartitu dira.

2024ko gastuen taula:

LAN LERROA KOSTUA BEZ BARNE

ANDRAGORA KOMUNIKAZIO ETA HEDAPEN LANAK 6.950,80
ANDRAGORA ETXEAREN EKINTZA LUDIKOAK 3.608,47
BERDINTASUN GAIEN INGURUKO JARDUERAK 13.424,17
ANDRAGORAKO ZERBITZUAK: AHOLKULARITZAK 6.282,10
ZERBITZU PUNTUALAK: ESPAZIOAK 480,38
KANPAINAK 1.169,59
ALOR INFORMATIKOA 4.214,76
LIBURUAK 561,89
BULEGOKO MATERIALA 135,00
GASTATZEKO FALTA DENA 172,84
JARDUERETARAKO AURREIKUSITAKO AURREKONTUA 37.000,00

2025era begirako aurreikuspenak, atalez-atal:

ANDRAGORAKO KOMUNIKAZIO ETA HEDAPEN LANAK

EKINTZAK

BULEGOKO MATERIALA
EKINTZAK
Tinta

Kartel eta diptiko inpresioa 300,00
Memoria 3.025,00
Buletinak 968,00

4.293,00

Bulegorako materiala

LIBURUTEGIA
EKINTZAK
Liburuak

ALOR INFORMATIKOA
EKINTZAK

Web orria osatu eta mantenua 0,00
Andragora.eus urteko kuota 32,00
Ordenagailuen mantenua 1.132,56
Synology 538,43

1.702,99

PROGRAMAZIOA: BERDINTASUN GAIEN INGURUKO JARDUERA PUNTUALAK

EKINTZAK

Tortura hitzaldia 400,00
Txarangora (2024-2025) 1.180,00
Txarangora (2025) 2.359,50
M8: Resistencia romani 214,00
M8: Luces en sombra 250,00
M8 - Humor negra 2.420,00
Ibiltariak: zine ziklo feminista 2.500,00
Zaintza: Arquitecturas del cuidado 300,00

_8.923,50

ANDRAGORA ETXEAREN EKINTZA LUDIKOAK
EKINTZAK
Andra festa Il

ANDRAGORAKO ZERBITZUAK: AHOLKULARITZAK ETA ELKARGUNEAK
EKINTZAK

Indarkeriarik gabeko espazioa. Urtarriletik abendura 4.042,80
Ama sarea. 4 saio. Martxoa-ekaina 605,00
Ama sarea. 4 saio. lraila-abendua 605,00
Homologazio aholkularitza. 11 saio 4.500,00
Aholkularitza laborala 4.290,00

14.042,80

Atal bakoitzaren azpian kolore arrosan dagoen kopurua atal horretan aurreikusten den
gastua da; honen azpiko zenbakia orain arte aurreikusitako gastuen batuketa. 2024ko
gastuak kontuan izanda osatu da aurreikuspen hau.

2024ean, esaterako, diseinuan inbertsioa egin zen, eta Andragorako karpetak zein
hitzorduetako txartelak osatu ziren. Web orriaren inbertsioa ere bertan egin zen;
eraikitzeko prozesuan dago hau.

2025ari begira, aldiz, alor informatikoan inbertsio gehiago egingo da; ordenagailu
berriak jarri dira erabiltzaileentzat eskuragarri. Hauen mantenua egiteko enpresa bat
kontratatu da; gainera, dinamizatzailearen dokumentuak bere ordenagailu pertsonalean
soilik daude. Astelehenean egindako Talde Eragilean erabaki zen Synology izeneko
sistema bat instalatzea, eta Andragorako sarea martxan jartzea.

Aurrekontuko zatirik handiena zerbitzuei bideratzen zaie; aholkularitzak maiztasun
ezberdinarekin eskaintzen dira, baina konstanteak dira, eta gastua igotzen da.

Hauek dira orain arteko aurreikuspenak, baina moldatu daitezke. Esaterako, Andra Festa
Il atalean diru-kopuru bat gorde da badaezpada, arestian aipatutako Andra Festa berriz
antolatu nahiko balitz; ez bada beharrik ikusten, diru kopuru hori beste nonbait
inbertituko litzateke.

2 Gune Zabalean onartutako herritarren sarrera arautuko duen protokoloa

Andragora osatu zenean prozesu parte-hartzaile luze bat osatu zen; bertan erabaki ziren
Andragorako nondik-norakoak, eta erregelamendu batean jaso ziren. Hasiera batean,
Andragorako jarduerak emakumeei zuzenduak izango zirela erabaki zen. Urte honetan
zehar hainbat zailtasun eta oztoporen ondoren, hau moldatzeko beharra agertu da behin
baino gehiagotan. Hori dela eta, gaia Talde Eragilean planteatu zen, eta hainbat bileratan
landu ondoren, protokolo bat osatu eta Gune Zabalera eraman zen.

Protokoloa elkarrekin irakurri dugu:

HERRITARREN SARRERA ARAUTUKO DUEN PROTOKOLOA

Oro har, oinarrizko neurri bezala, Andragorara etortzen diren langile,
teknikari zein ordezkari politikoak emakumeak izatea bermatzeko
saiakera egingo da. Hala ezingo balitz, honako kasu hauek onartuko
dira.

1.-Etxean lanen bat egitera datozenak (argiketariak, arotzak,
informatikariak, iturginak, kazetariak, etab.).

2.- Ordezkari politikoak, erakundearen errepresentazio gisa
bertaratzen direnean.

3.- Aurreko eraikinaren areto nagusian antolatutako ekimen eta
ekintza ezberdinak, herritarrei irekia izateko aukera ematea eta
iragartzea. Kasu hauetan, aldez aurretik Talde Eragilean planteatuko
da, eta honen onespenarekin antolatuko da herritarrei irekitako
hitzaldi edo ekimena.

4.- Emakumeen Etxeak ematen dituen zerbitzuetara laguntzaile gisa joaten
direnen sarrera zerbitzua jasoko duen emakumearen eta horiek ematen dituzten
profesionalen irizpideen mende egongo da.

Gune Zabalean protokolo hau aurkeztu zen, eta eztabaida ezberdinen ondoren bozkatu
egin zen. 44 emakumek hartu zuten parte Gune Zabal honetan; horietatik 35ek
protokoloaren alde bozkatu zuten, 3 abstentzio egon ziren, eta O txuri eta O ezezko egon
ziren. Hortaz, urte honen hasieratik protokolo hau daukagu oinarri.

3. Komunikazioa

Komunikazioaren inguruan tartea hartu nahi genuen; orain arte antolatu ditugun jarduera
eta ekimenen berri korreoz eman izan dugu. Jakin nahiko genuke ea beste modurik
behar den, edo egoki baloratzen den orain artekoa.

Egokitzat jo da orain artekoa; mezuak iristen direla aipatu da, eta komunikazioa egokia
dela.

4. Besterik

Andragorak hizkuntza irizpiderik baduen galdetu da. Aipatu da orain arte osatu den
guztia pixkanaka osatu dela, etxeak zituen beharrei erantzunez. Azken hilabeteetan
hizkuntza irizpideen inguruan jarduteko beharra agertu da, eta horri heltzeko asmotan
gabiltza. UEMArekin lehen bilera bat osatu dugu, eta beraien irizpideak konpartitu
dizkigute, bai eta edozein lanketarako prestutasuna adierazi ere. Hasiera eman diogu,
eta joango gara pixkanaka osatzen.

Herrietara bisitak egitearen garrantzia aipatu da; Andragora herrietara iristea ez da
erraza, eta bisita hauek ahalbidetzen dute eskualdean zehar ere Andragoraren
martxaren berri izan dezaten. Lehenago komentatu bezala, batzuetan zaila da gure
artean koordinatzea. Helduko diogu gaiari eta hasiko gara berriz ere herrietako bistekin.

Azkenik, Udaletatik hausnarketa egiteko tartea iritsi dela aipatu da. 2025 bukaeran
amaitzen da Tolosaldea Garatzen-i egindako enkargua, eta hortaz, aholkularitza
juridikoa, aholkularitza psikologikoa eta dinamizazio zerbitzuaren kontratuak orduan
amaituko dira. Udalerrien arteko lankidetza hitzarmena, aldiz, 2027an amaituko da.

Enkargua urte honen amaieran bukatzen denez, 2026tik aurrera Andragoraren
kudeaketari nola heldu erabaki beharko litzateke. Erabaki hau hartzeko proposamen
ezberdinak zein alternatibak baloratu beharko dira; Tolosaldea Garatzenetik egingo dute
honetarako deialdia. Korapiloa teknikoa izanik, lehenengo teknikoki lanketa egin
beharko litzateke ondoren politikoki erabaki ahal izateko, hortaz, idazkarien langunean
planteatuko da lehenengo gaia, eta ondoren deialdia egingo zaie udalerrietako ordezkari
politikoei.

Ez da beste gairik agertu, eta bilerari amaiera eman zaio.



